
UNIBERTSITATEA 

Hizkuntza maila egiaztatuko zaie euskaraz aritu diren ikasleei 

Legebiltzarrak onartu du EAJ, EA eta EBren proposamena, PSEren aldeko botoarekin 

LUIS KARLOS GARCIA - GASTEIZ 

Unibertsitateko ikasketak euskaraz egin dituzten ikasleei hizkuntza maila nolabait egiaztatzeko modua abiatzeko konpromisoa hartu dute Eusko Jaurlaritza osatzen duten talde parlamentarioek. EAJ, EA eta EB-Berdeak-ek aurkeztutako legez besteko proposamenak PSEren aldeko botoa jaso zuen; SA ez zen eztabaidan izan, eta PP, berriz, abstenitu egin zen. 

Onartutako ekimenak Eusko Jaurlaritzako Hezkuntza, Unibertsitate eta Ikerketa nahiz Kultura Sailei eskatu die Euskal Herriko Unibertsitatearekin batera «hizkuntza maila egiaztatu eta baliozkotzeko tresnak indarrean ezartzeko».EAJko legebiltzarkide Leire Corralesek adierazi zuen datozen urteetan argituko dela prozesua egiteko modua: «Aztertu beharko da ikasketak euskaraz amaitzen dituenari egiaztagiria zuzenean emango zaion edo aldez aurretik azterketa egingo zaion».Proposamena arrazoitzeko aipatu zuten gorakada handia izan duela Araba, Bizkaia eta Gipuzkoan Unibertsitateko ikasketak euskaraz edo euskaraz nahiz gaztelaniaz egiten dituztenen kopuruak: orain dela hamar urte ikasle guztien %17 ziren, eta ikasturte honetan %41 izan dira. Gauzak hala, egiaztagiria «ezinbestekoa» dela argudiatu zuten Gobernua osatzen duten hiru alderdietako eledunek. 

«Harrituta», Jaurlaritzak berak ez bultzatzeagatik 

PPk eta PSE-EEk «harriduraz» hartu zuten hirukoak ekimena aurkeztea eta ez, Eusko Jaurlaritza osatzen dutenez, zuzenean abian jartzea. Hortik aurrera, ordea, nork bere erara jokatu zuen, eta Isabel Celaa sozialistak «ontzat» hartu zuen hizkuntza maila egiaztatzeko moduak eskaintzea, eta «berandu» datorrela salatu zuen. 

PPko Iñaki Oiarzabalek, ordea, proposamena «zehaztugabe» dagoela nabarmendu zuen. EB-Berdeak-eko Antton Karrerak erantzun zion hori nahita egindakoa zela: «Ez dago itxita, hain zuzen ere, adostasuna lortu nahi izan dugulako». EAko Martin Aranburuk azpimarratu zuen talde parlamentario guztiek «aho batez onesteko moduko ekimena» zela. 

